
Нешла мез-дила давла.                                                                                                   

                                               "Дарган дарган вирару , дарган мез хIедалуси."
        «Нешла мез хIедалуси адам кIарала пяхIбиубси галгагъуна сай». ХIера ишди дебали мягIничерти дугьби делкIи сари ХI.ГIялиевли. Илди дугьбала мягIна аргъили дигулра гьарил дарган адамли. Миллат калахънилизиб, илала хасдеш  даимбарнилизиб  тяп  нешлагъуна  кьадри  лебси  саби  вегIла  мезлара. Илди  мезли  саби  нуша, дарганти, ца  кьамла  наслу  диъни  кабилзахъуси.

Дунъяличиб дебали бахъал халкь леб. Гьар миллатла халкьла, камти биалра, бахъал биалра чула хасти мез лерти сари. Гьар мезла сунела жагадешра, кегIебдешра мягIнала саркъибдешра лебси саби.
Халькьла бурала леби саби «Аллагьли мез дунъяла халкьлис дуртIухIели, Дагъиста дубуртачивад арцурли аркьуси замана, мезла гавлагла хъар батбухъи лерилра мез дубурти-урга арцурли кайкибти сари или». Ил багьандан биштIаси биалра нушала Дагъистан, илаб хIербирути адамтас дахъал мезла пай баибси саби. Наб баибси пай - даргантала мез сари, ну дарган рурси сарра. Ну иличирли хамлира сарра. Нуни риштIахIейчирал дила нешла лайлала далуйти иргъира, нуниван дила рузбанира. Иргъира даргала халкьла хабурти ва назмурти Рашид Рашидовла, Аминат ГIябдулманаповала , ГIямарла Батирайла.
Дила хала неш-дудешлира нушаб мурталра чула дурхIядешличила хабурти дури. Гьар миллатла сунела историяра, культурара лебси саби, ил къябагарли бархбасунси саби чула нешла мезличил. Нешла мез хъумартурси миллатла челябкьла лебси ахIен, ил багьандан вегIла нешла мез дебали дурхъали гIердуцили вегIла наслулизи дагьахъес чебси саби. 

«Дай хъатлаб  хайнига  берцIадра,  нешла  чебла  чебахъес  хIейруд»  ибси бурала  лебси  саби  нушала  халкьла.  Нушара  мурталра  нешла  чеблалиур  кавлутира.  Илбагьандан  сарра  нуша  илала  хIурматбарес,  ил  разили,  талихIчерли  риахъес  се дигара  барес  хIядуртира.  Дила  пикрили,  мезлара  нешлагъуна  хIурматбарес  гьарилла  чебла  саби. Ил багьандан  сари халкьла тIабигIятла музейтира  театртира дузахъути. Нушала Избербаш шагьарлизибра леб ГIямарла Батирайла уличилси даргала театр. Сунезирра дебали саркъибти спектакльти чедиахъути. Нушани, шагьардизир халадиути дурхIнани, гьалабла халкьла даргала мез дебали камли далулра. Даргала поэт Расул БяхIяммадовла назмурти дучIухIели, балулра сецад жагати ва халал мягIна бухIнабуцибти мез сарил - даргала мез.

Нешла мез-гIямрула рухI,                                                                                                                                      Ну мицIирли вихIути.                                                                                                                                         ГIяламла гIякьлуличил,                                                                                                                                                   Наб букьурли даибти.

Нешла мез дила давла саби, дила даргала халкьла давла саби, илди мез нушани мяхIкамли дихIули, нушала наслулилизи дагьахъес нушала чебла саби. «Мез  далуси мурдали, хIедалуси хьурали» иру халкьли. Сегъунти мез дагьаллира,  илди  чисалра, се  заманара  диргаладухъунти  ахIен.  ДиргалахIедулхъан  даргала  литературный  мезра.
